Зямля, дзе пачаўся твой род
Гульня – падарожжа для малодшых школьнікаў
                                                           А.У. Чарнушэвіч,

                                                           настаўнік вышэйшай катэгорыі,

                                                          ДУА “Аюцавіцкая базавая школа”
                                                           Карэліцкі раён
Мэты і задачы:
пазнаёміць з гісторыяй Карэліцкага раёна, са знакамітымі людзьмі, з жыццём людзей у ваенны час; развіваць цікавасць і павагу да культурных і гістарычных традыцый нашага краю; выхоўваць пачуццё патрыятызму.

Абсталяванне: мультымедыйная прэзентацыя

Ход мерапрыемства

Настаўнік.Добры дзень, паважаныя сябры. Сёння мы адправімся ў завочнае падарожжа па сваім родным краі. Прыўзнімем заслону славутай гісторыі нашага краю, традыцый, успомнім імёны знакамітых людзей, якіх яна ўзгадавала. Любіць сваю краіну немагчыма, калі не ведаеш, чым яна жыла, як жыве зараз, да чаго імкнецца. Немагчыма спадзявацца на добрае веданне вялікай Радзімы без ведання сваей, малой. Таму мы і пачалі знаёмства з Беларуссю з вывучэння той мясціны, дзе мы нарадзіліся і жывём. Гэта Карэліцкі край.

Запрашаю групу дзяцей, якая працавала над тэмай “Карэліцкі край – для вандровак рай”

І прыпынак:  Карэліцкі край – для вандровак рай

1 вучань.Я хачу правесці вас па зямлі, якая для мяне, і, мабыць, не толькі для мяне – даражэйшая за ўсе, самы ўтульны і чароўны кут.

Мой родны карэліцкі край! Ен прыгожы і па свойму адметны, непаўторны сваімі рэкамі і азерамі, сваімі лясамі і лугамі, сваімі сцежкамі і дарогамі.

2 вучань.Вось як прыгожа напісаў пра Карэлічы Іван Жук

Карэліцкі край

Ты чаруеш наўкола

Садамі цудоўнымі

Дружбай людской

Палямі, дзе збожжа

Калосіцца ў долах

Лугоў аксамітных

Прывабнай красой

Карэліцкі край

Ты вядомы наўкола

За лён сінявокі

Што морам шуміць

За звонкія песні

Ансамбляў і хораў

З якімі святлей

Працаваць нам і жыць.
3 вучань. Мы працавалі з даведачнай літаратурай і даведаліся вось аб чым. Плошча Карэліцкага раёна 1096 кв.км. Працягласць з поўначы на поўдзень – 28 км, з захаду на усход – 40 км. У склад раёна ўваходзяць 1 пасялковы і 9 сельскіх Саветаў, якія ўключаюць 162 населеныя пункты. На тэрыторыі нашага раёна пражываюць беларусы, рускія, палякі.

4 вучань.Мы вывучалі герб Карэліччыны. У гербе Карэлічаў – сем блакітных кветак лёну. Яны размешчаны на двух залатых паясах. Вядома, што карэліцкіх майстроў у 18 стагоддзі ведалі ва ўсёй Еўропе. Яны ўмелі вырабляць высокага гатунку дываны, габелены, паясы У льняныя палотны ўпляталіся залатыя ніткі. Герб з кветкамі старажытнага лёну вельмі стасуецца з сенняшнім земляробствам Карэліччыны.

Настаўнік. Прыгожая наша Карэліччына. І людзі тут на дзіва добрыя, прыгожыя, працавітыя. Што ні вёска – то вялікая колькасць аматараў народнай творчасці, цудоўных майстроў і ўмельцаў, у працах якіх увасабляюцца паэтычная краса роднай прыроды, духоўнае багацце творцаў, шматвяковыя мастацкія традыцыі. Звярніце ўвагу на нашу выставу. Вы ўбачыце набор вырабаў рамёстваў, што былі шырока распаўсюджаны ў нашай мясцовасці.

· Якія віды дэкаратыўна-прыкладнога мастацтва тут прадстаўлены? (саломапляценне, вышыўка, ткацтва, кераміка)

5 вучань. Каб любіць свой край, трэба не толькі ведаць яго гісторыю, але берагчы і ахоўваць прыроду. Мы падрыхтавалі для вас віктарыну “Знаўцы роднага краю”.

1. Назавіце хваёвыя дрэвы нашага краю

2. Якіх жывёл называюць будаўнікамі? (бабер)

3. Якія рэкі нясуць свае воды па тэрыторыі Карэліччыны?

4. Назавіце атрутны грыб, якім лечацца ласі

5. Якія птушкі застаюцца ў нас зімаваць?

6. Назавіце лекавыя расліны нашых лугоў (крываўнік, рамонак, зверабой)

7. Якая драпежная рыба водзіцца ў нашых рэках?

8. Хто днём адпачывае, а ноччу лятае?

9. Як называецца жоўта-бурая птушка, падобная на маленькую курыцу?

10. Назавіце расліны, занесеныя ў Чырвоную кнігу Рэспублікі Беларусь, якія растуць на тэрыторыі нашага раена?

Настаўнік. Родная зямля. Святая зямля дзядоў і прадзедаў, гераічнай славы. Гэта і тая вішанька, што здзівіла хараством першага цвіцення, і бяздоннае загадкавае неба над табой, і тая сцежка, па якой ты ідзеш у школу. Як не любіць усё гэта – сваё, блізкае, роднае?!

Запрашаю групу дзяцей, якая працавала над тэмай “Славутыя імёны Карэліччыны”

ІІ прыпынак: Славутыя імены Карэліччыны

1 вучань. Карэліцкая зямля вельмі ўрадлівая на знакамітых людзей. У яе паселішчах выраслі 92 вучоныя – кандыдаты і дактары навук, акадэмікі. 24 педагогі атрымалі званне “Педагог майстар”. Адсюль маюць карані Героі Сацыялістычнай Працы, звыш дваццаці пісьменнікаў, артыстаў. 

Наша група знаёмілася са славутымі людьмі Карэліччыны. Праслухайце аб гэтых людзях і здагадайцеся, аб кім ідзе размова.

1. Вялікая Мядзвядка вядома трыста гадоў. Вёска і на пачатак цяперашняга стагоддзя немалая – 84 двары, 219 жыхароў. Яна – калыска сусветна вядомага вучонага, грамадскага дзеяча, актыўнага ўдзельніка паўстання 1831 года на Беларусі. Нашаму земляку ўстаноўлены помнік у Сант’яга – сталіцы Чылі, а два гарады гэтай краіны носяць яго імя. 

             (Ігнат Дамейка)

2. Вёска Турэц вядома з 13 стагоддзя. Так атрымалася ў лёсе нашага класіка дзіцячай літаратуры, што Турэц стаў для яго як бы другой радзімай. Тут ён вянчаўся з жонкай, тут нарадзіўся іх сын Фёдар, будучы знакаміты акадэмік-фізік, Герой Сацыялістычнай Працы. 

Аўтар шырокавядомых кніг для дзяцей “Палескія рабінзоны”, “У краіне райскай птушкі”, “Сын вады”, “Чалавек ідзе”

         (Янка Маўр)

3. Карэліччына – радзіма беларуска-польскага паэта і фалькларыста. Нарадзіўся ён 24 чэрвеня 1796 года ў вёсцы Малюшыцы. Бацька будучага фалькларыста ў канцы 18 стагоддзя арандаваў тут фальварак. Цяпер слядоў ад яго не засталося. Але навокал і сёння ляжаць тыя палеткі і ўзгоркі, якія некалі мог бачыць малы. Сёння адна з вуліц раённага цэнтра носіць яго імя, а ў цэнтры Карэліч устаноўлены помнік паэту і фалькларысту.

                (Ян Чачот)

Настаўнік. Сваю любоў да Радзімы кожны выказвае па-свойму: хтосьці стараннай вучобай, людзі творчых прафесій – сваімі творамі, хтосьці – самаадданай працай. Вядучая роля ў эканоміцы раёна належыць сельскай гаспадарцы. Асноўнымі накірункамі сельскагаспадарчай дзейнасці з’яўляюцца: малочна-мясное жывёлаводства, вырошчванне зернавых, бульбы, лёну.

2 вучань.Мы даследавалі, якія прафесіі патрэбны нашай гаспадарцы. Вы даведаецеся аб іх, калі адгадаеце загадкі.

Ён арэ і сее

І камбайн вадзіць умее

На сяле таму ўсе чыста

Паважаюць... (трактарыста)

Ніколі я не абміну

Людзей увагай ахіну.

Калі дзе штось і забаліць

Іх болі буду я гаіць      (урач)

... як вядома

не застаць ніколі дома.

Аглядае поле ён

Каб дало багаты плён    (аграном)

Хоць страчан рэйсам лік

Машыну ўпэўнена вядзе.

Нагружан з верхам грузавік

А ні зярнятка не ўпадзе     (шафер)

Мой клопат не новы: каровы, каровы

Ля іх я – з вядром, каб вы – з малаком   (даярка)

3 вучань. Паслухайце, калі ласка, верш “Кім будзем”

Славяць людзі металістаў,

Інжынераў, піяністаў,

Дактароў і мастакоў.

Ды між іх з нязменнай славай 

У нашым краі ззяюць справы

Палявых працаўнікоў,

Камбайнераў, трактарыстаў –

Нашых матак і бацькоў

На дошцы гонару дзяржаўнага прадпрыемства “Птушкафабрыка “Чырвонаармейская” змешчаны фотаздымкі нашых землякоў, якія сваёй працай уносяць уклад у працвітанне Карэліцкага раёна.

Гэта Ламаносаў Валерый Аляксандравіч – шафер

        Лісоўская Ніна Міхайлаўна – даярка

        Лабоцкі Мікалай Валянцінавіч - механізатар

Настаўнік. Дарагія дзеці, вам працягваць слаўную гісторыю нашай вёскі. Магчыма, калі-небудзь на гэтай дошцы будуць упісаны вашы прозвішчы.

Запрашаю групу дзяцей, якая працавала над тэмай “Жамчужына Карэліччыны”

ІІІ прыпынак: “Жамчужына Карэліччыны”

1 вучань.Колькі ў нашым краі найпрыгажэйшых вугалкоў і не злічыць. Але сапраўднай жамчужынай я лічу Мірскі замак. Мірскі хзамак – помнік умелым рукам беларусаў. Ім валодалі багатыя князі – Іллінічы, Радзівілы, герой вайны з туркамі князь Святаполк – Мірскі.

2 вучань. Замак у Міры – удзельнік усіх войнаў, якія зведала наша пакутная беларуская зямля. Яго разбуралі, палілі, бралі штурмам рускія, французскія, шведскія, нямецкія войскі. У другую сусветную вайну фашысты стварылі ў разбураным замку лагер для ваеннапалонных і для яўрэяў. А пры адступленні спалілі ў замку усё, што гарэла. Маладая Беларусь залячыла раны мінулай вайны. Цяпер у Мірскім замку праходзяць Дні пісьменства, канцэрты вядомых спевакоў, кампазітараў.

3 вучань.Вось яе пранікнена, хораша і так трапна напісаў пра дарагія мясціны Міхась Мамонька.

     Верш “Міру табе, Мір”

Вясеннія ясныя зоры

Заззялі над родным Міром

І ў кожнай праменіцца сэрца

Мір свету і наша любоў.

Жыві, мой родны Мір

У радасці сонечных дзён

Хай мовай радзімай зямлі

З бярозкаю шэпчацца клён

Спакою твайго не парушыць

Ніхто і ніколі вайной.

Як зорак ніхто не патушыць

Што ноччу гараць над табой.

Красуй, мой родны Мір

Са славаю вечных імён.

Хай мовай радзімай зямлі

З бярозкаю шэпчацца клен.

Табе яшчэ нашыя продкі

Імя “Мір” навечна далі

Каб людзі не ведалі войнаў

І з мірам на свеце жылі.

Настаўнік. І сапраўды; шчодрая на ўраджаі матуля-зямліца, дзе штогод клоняцца долу важкія каласы і наліваюцца сокам залацістыя яблыкі, зведала на сваім вяку шмат выпрабаванняў.

Запрашаю групу дзяцей, якая працавала над тэмай “Ішла вайна народная”

ІV прыпынак: “Ішла вайна народная”

1 вучань. 22 чэрвеня 1941 года цішыню ранняй летняй раніцы разарвалі падаючыя бомбы, узрывы снарадаў. Пачалася самая страшная для беларускага народа вайна. Гарэлі дамы, гінулі людзі. Пачалася мабілізацыя ўсіх, хто мог трымаць у руках зброю

Песня “Священная война”.

2 вучань. Дарослыя ваявалі на фронце, а ў тыле заставаліся дзеці. І дзеці таксама ўключаліся ў барацьбу з фашыстамі і дапамагалі воінам чым маглі. Вайна аставіла свой след амаль у кожнай сям’і.

3 вучань. Мы ўдзячны салдатам, абараняючым нашу Радзіму. Ніколі не забудзем аб іх подзвігах. Яны заўсёды будуць жыць у нашай памяці. З кожным годам ветэранаў становіцца ўсё менш. Успомнім паімённа ветэранаў вайны нашай вескі. Гэта: 
               Грыб Уладзімір Піліпавіч

                Саладуха Аляксандр Фаміч

                Бунчук Анатолій Канстанцінавіч

               Бунчук Фёдар Ільіч

               Белы Андрэй Якаўлевіч

               Харута Міхаіл Мікалаевіч

У нашай установе адукацыі  пасаджана алея дрэў, прысвечаная Перамозе нашага народа ў гады Вялікай Айчыннай вайны. У акцыі прынялі ўдзел усе вучні нашай школы.

Настаўнік. Вось і закончылася наша праца над праектам. Няхай гэтыя светлыя ўспаміны заўсёды жывуць у вашых сэрцах, выклікаюць шчымлівыя светлыя пачуцці, і няхай кожны з вас адчувае сябе сынам сваей зямлі.

Чакае вас мноства дарог

Вас вабяць і далі і высі.

Але на бацькоўскі парог

Абавязкова вярніся.

Каб сэрцам глыбока адчуць

Як водар нясуць медуніцы

Як сосны над кручай гудуць

Як звоняць світальна крыніцы. (Анатоль Грачанікаў)

Я спадзяюся, што сёння вы стараннай вучобай, а ў будучым – самаадданай працай будзеце ўносіць уклад у развіццё нашага краю, каб ён з кожным годам становіўся прыгажэйшым, мацнейшым.
